
Kirkjuþing 2024 - 2025 

37. mál – þskj. 37a 

 

T I L L A G A   

að starfsreglum um  breytingu á starfsreglum um kirkjutónlist á vegum þjóðkirkjunnar 

nr. 1074/2017, sbr. starfsregl. nr. 45/2022-2023.   

 

Flm. Jóhanna Gísladóttir. 

 

1. gr. 

1. gr. starfsreglanna orðist svo: 

Á vegum þjóðkirkjunnar skal staðið að kirkjutónlistarmálum með hliðsjón af og í samræmi 

við tónlistarstefnu þjóðkirkjunnar sem kirkjuþing samþykkir. Meginviðfangsefni 

kirkjutónlistarstefnu eru söngur þar sem sálmabókin er í öndvegi og tónlistarflutningur við 

helgiathafnir kirkjunnar, almenn fræðsla, menntun og símenntun starfsmanna í kirkjutónlist. 

  

2. gr. 

2. gr. starfsreglanna orðist svo: 

Biskup Íslands ábyrgist framkvæmd tónlistarstefnu þjóðkirkjunnar í samræmi við 

starfsreglur þessar. Biskup skipar söngmálastjóra þjóðkirkjunnar og kirkjutónlistarráð til að 

framfylgja kirkjutónlistarstefnunni og hafa umsjón með framkvæmd hennar. Biskup setur 

söngmálastjóra þjóðkirkjunnar erindisbréf. 

 

3. gr. 

10. gr. starfsreglanna orðist svo: 

Organistar eru tónlistarstjórar safnaða þjóðkirkjunnar. Skilyrði fyrir ráðningu í starf 

organista er próf í kirkjutónlist frá Tónskóla þjóðkirkjunnar eða sambærileg próf í 

kirkjutónlist. 

 

4. gr. 

11. gr. starfsreglanna orðist svo:   

Biskup Íslands auglýsir laus störf organista í samráði við vinnuveitanda. Fulltrúi 

kirkjutónlistarráðs fyrir hönd biskups kannar hvort umsækjendur uppfylli lögboðin skilyrði 

til starfsins. Að liðnum umsóknarfresti sendir biskup umsóknir ásamt umsögn sinni til 

hlutaðeigandi vinnuveitanda (sóknarnefndar í flestum tilvikum), sem ákveður, að höfðu 

lögboðnu samráði, hver skuli ráðinn og tilkynnir það prófasti.  

• Fáist ekki organisti til starfa með tilskilda kirkjutónlistarmenntun, sbr. 10. gr., 

er heimilt að ráða tímabundið í starfið til eins árs í senn. 

• Auglýsa skal laus störf organista með fjögurra vikna umsóknarfresti hið minnsta. 

• Í auglýsingu skal koma fram ítarleg starfslýsing, ráðningarkjör og umsóknarfrestur. 



• Í umsókn skal umsækjandi gera grein fyrir menntun og fyrri störfum og skila gögnum 

þar um eftir því sem við á. 

 

5. gr. 

12. gr. starfsreglanna orðist svo: 

Organisti stýrir tónlistarstarfi safnaðar á grundvelli tónlistarstefnu þjóðkirkjunnar í 

samvinnu við presta, sóknarnefnd og annað starfsfólk s.s. stjórnendur annarra kóra 

safnaðarins og starfsfólk í barna- og æskulýðsstarfi.  

Organisti gerir árlega starfs- og rekstraráætlun og leggur fyrir sóknarnefnd til samþykktar. 

Organisti ber ábyrgð á hljóðfærum safnaðarins, hefur eftirlit með notkun þeirra og umsjón 

með viðhaldi. Sóknarnefnd ber einnig ábyrgð á að viðhaldi hljóðfæra sé sinnt.  

 

6. gr. 

Starfsreglur þessar, sem settar eru samkvæmt heimild í 8. gr. laga um þjóðkirkjuna nr. 

77/2021, öðlast gildi við birtingu. 

 

Greinargerð. 

Að frumkvæði kirkjutónlistarráðs var tillaga til þingsályktunar um endurskoðun á 

starfsreglum um kirkjutónlist á vegum þjóðkirkjunnar nr. 1074/2017 lögð fyrir 65. kirkjuþing 

2023-2024 sem uppfærðar voru á kirkjuþingi 2022 - 2023. Málinu var vísað til löggjafarnefndar 

sem lagði til að skipuð yrði nefnd til að endurskoða starfsreglurnar og hlaut sú tillaga 

brautargengi á vorþingi 2024. Í nefndina voru skipuð Bjartur Logi Guðnason, organisti fyrir 

hönd Kirkjutónlistarráðs, Jóhanna Gísladóttir, prestur fyrir hönd kirkjuþings og Guðný 

Einarsdóttir, söngmálastjóri. Á haustdögum ákvað söngmálastjóri að víkja úr nefndinni og í 

hennar stað kom Sigrún Magna Þórsteinsdóttir, organisti fyrir hönd stjórnar FÍO. Nefndin 

fundaði alls sex sinnum og einu sinni með Kirkjutónlistarráði og biskupi.  

Ofangreind tillaga til þingsályktunar um endurskoðun á starfsreglum um kirkjutónlist á laut 

einkum að 11. gr. starfsreglna um kirkjutónlist. Miklar umræður spunnust á kirkjuþingi þar 

sem fjallað var um tillöguna. Það var einróma álit nefndarinnar að leggja til að 11.  gr. 

starfsreglna um auglýsingu um störf organista verði breytt til samræmis við starfsreglur um 

djákna á þann veg að biskup Íslands auglýsi laus störf organista í samráði við vinnuveitanda 

og hafi umsjón með ráðningarferlinu í samvinnu við fulltrúa kirkjutónlistarráðs. 

Nefndin telur einnig ljóst að skerpa þurfi á hlutverki kirkjutónlistarráðs og söngmálastjóra, 

útbúa skipurit og starfslýsingu fyrir söngmálastjóra.  

 

Um einstakar greinar tillögunnar 

Um 1. gr. tillögunnar.  

1. gr. starfsreglnanna fjallar um tónlistarstefnu þjóðkirkjunnar. Nefndin ræddi um gildi 

sálmabókarinnar í tónlistarstefnu og vill gjarnan að það gildi endurspeglist í starfsreglum. 

Því er lögð til sú breyting á 1. gr. starfsreglnanna að sálmabókin sé í öndvegi þegar kemur 

að meginviðfangsefnum kirkjutónlistarstefnunnar.  



 

 

Um 2. gr. tillögunnar 

2. gr. fjallar um framkvæmd kirkjutónlistarstefnu og umsjón með kirkjutónlistarmálum. 

Lagt er til að skerpt verði á hlutverki kirkjutónlistarráðs í starfsreglum og vægi þess aukið. 

Nefndin leggur því til að kirkjutónlistarráð, ásamt söngmálastjóra, framfylgi 

kirkjutónlistarstefnunni og hafi umsjón með framkvæmd hennar.  

 

Um 3. gr. tillögunnar. 

Í 10. gr. er fjallað um organista. Þar sem gætt hefur misskilnings á hugtakinu tónlistarstjóri 

og því talið að hann falli því ekki undir skilyrði greinarinnar er lögð er til sú breyting að 

kveða svo að orði að organistum sé falin tónlistarstjórn safnaða þjóðkirkjunnar. Skilyrði 

fyrir ráðningu í starf organista er próf í kirkjutónlist frá Tónskóla þjóðkirkjunnar eða 

sambærileg próf í kirkjutónlist.  

 

Um 4. gr. tillögunnar. 

Í 11. gr. er fjallað um að sóknarnefndir auglýsi laus störf organista í samræmi við 

starfsreglurnar. Lagt er til að 11. gr. starfsreglna verði breytt til samræmis við 3. gr. í 

starfsreglum um djákna, á þann veg að biskup Íslands auglýsi laus störf organista í samráði 

við vinnuveitanda og hafi umsjón með ráðningarferlinu í samvinnu við fulltrúa 

kirkjutónlistarráðs.  

 

Um 5. gr. tillögunnar. 

Lagt er til að í 12. gr. að skerpt sé að því að organisti stýri tónlistarstarfi safnaðar á 

grundvelli tónlistarstefnu þjóðkirkjunnar í samvinnu við presta, sóknarnefnd og annað 

starfsfólk s.s. stjórnendur annarra kóra safnaðarins og starfsfólk í barna- og 

æskulýðsstarfi. Einnig er lagt til sóknarnefnd beri ábyrgð á að viðhaldi hljóðfæra sé sinnt 

ásamt organista.  

 

Um 6. gr. tillögunnar. 

Ákvæðið þarfnast ekki skýringa. 

 

 


